
ACTIVIDADES 2º ENTREGA

Do formato analóxico do primeiro envío paso aquí a un formato máis dixital. Trátase de exercicios 
de lingua aloxados na Web, acompañados de enlaces a resumos de teoría gramatical. Todos eles 
teñen posibilidade de autocorrección. Envíovos tamén un tema novo, por se alguén lle quere ir 
botando un ollo.
1. O primeiro bloque de exercicios que vos propoño é un «clásico» das ABAU, a colocación do 
pronome átono. Se alguén non ten un resumo de teoría (haino no libro de texto deste ano, e tamén 
nos de cursos anteriores), pode consultar os que aparecen aquí
ou na páxina 135 (7 de 16) deste documento. Son resumos breves, pero abonda con eles para poder 
resolver os exercicios. Neste enlace tedes os cinco exercicios (1-5) que quero que fagades. 
Escollinos intencionadamente breves porque neste caso si vos vou pedir que copiedes os 
enunciados a man. Un pouco máis abaixo, na mesma páxina, figuran as solucións. Mirade que a 
actividade non debe limitarse a transcribir as solucións para o papel, senón que o obxectivo é: 1) 
resolver os exercicios despois de botarlle un ollo á teoría e 2) saber explicar a colocación do 
pronome en cada exemplo («Neste caso o pronome vai antes /despois do verbo porque...»).
AMPLIACIÓN: se alguén quixese facer máis exercicios sobre a colocación do pronome, aquí      ten 
outro exercicio e aquí      outros «poucos» máis. Lembrade que só hai que copiar os exercicios 1 a 5 
que vos indiquei antes, estoutros citados en segundo lugar son só voluntarios e de ampliación.
2. Exercicios de vocabulario. Para non descoidar esa parte do temario, inclúovos dúas series de 
exercicios de léxico. Son tamén para copiar en papel, e se vos fixades comprobaredes que parecen 
máis longos do que en realidade son.
Hainos de sinónimos e de antónimos.
3. Tema de lingua. Andei dándolle voltas a se enviar ou non enviar un tema novo, pero decidín 
irvos mandando o resumo do tema 6, que é o último que nos quedaba do temario de lingua. 
Reparade en que recolle datos que xa coñecedes de temas anteriores (fortalezas do estado actual da 
lingua, efectos da ruptura da transmisión familiar do idioma entre os máis novos das cidades...) para
trazar unha panorámica sucinta da situación do galego neste inicio da segunda década do s. XXI.
 
 
 
Lingua
Tema 6
O galego a finais do século XX e comezos do XXI: características lingüísticas fundamentais. 
Contexto histórico e situación sociolingüística
Entre os riscos máis salientables da evolución da lingua galega no período que vai desde 1975 ata 
os nosos días salienta o establecemento dunhas condicións técnicas (recoñecemento legal, corpus 
documental, galeguización do ensino...) claramente favorables á normalización da lingua. Non 
obstante, persisten na sociedade galega indicadores negativos que atoldan o presente do idioma e 
ameazan seriamente o seu porvir. Por exemplo, cada vez son menos os pais e nais que transmiten o 
galego aos seus fillos, e a esta creba da transmisión familiar hai que unir o seu uso decrecente entre 
a xente máis nova nas cidades, un proceso só en moi pequena parte mitigado pola figura dos 
neofalantes, tal e como reflicten as enquisas do Instituto Galego de Estatística. O propio Consello 
de Europa, nun informe publicado a finais de 2019, insta á Xunta e ao goberno central a poñer en 
marcha medidas de normalización lingüística que corrixan estas eivas.
Desta maneira, o galego na segunda década do século XXI ten presenza en todos os ámbitos e 

emprego real en todas as funcións da sociedade que constitúe o seu espazo cultural natural. 
Sobreviven, porén, certos prexuízos e tendencias de uso que impiden, polo de agora, poder 
considerar rematado o proceso de normalización. Entre eles, algúns propios de épocas pasadas, en 
que o galego era a lingua das clases sociais máis desfavorecidas e o castelán a da minoría que 
ocupaba o poder. Con base nestes prexuízos, algunhas persoas seguen a interpretar o espazo 
sociolingüístico coa fórmula lingua A vs. lingua B, considerando o galego unha lingua máis acaída 
para falar con amigos e familiares, na aldea e con xente de máis idade, e o castelán a lingua que 
debe empregarse de maneira preferente no comercio, na igrexa, no xulgado, na universidade e, en 
xeral, nos intercambios sociais máis formalizados.
 

ACTIVIDADES COMPLEMENTARIAS DE REFORZO E AMPLIACIÓN
As actividades que figuran a seguir son voluntarias. Inclúense aquí para o reforzo e a ampliación de 
contidos, e abranguen distintos ámbitos, desde consellos para realizar o exame das ABAU a vídeos 
didácticos ou xogos de léxico:

1. Vídeo colocación do pronome átono. Trátase dun produto audiovisual da parella Aldaolado en 
que se revisa este asunto en clave de humor. Recomendable para despois de rematados os 
exercicios.
 
2. Vídeo de 11 minutos  en que se repasan os acontecementos máis relevantes da literatura galega 
da década de 1920 (xeración Nós, revistas Céltiga e Lar, poesía das vangardas, poesía e teatro de 
Cabanillas, teatro das Irmandades). A nivel audiovisual está bastante conseguido, en especial desde 
o punto de vista iconográfico, con fotografías dos autores e reproducións das portadas orixinais dos 
libros.
NOTA: Existe en YouTube unha serie de vídeos de arredor de 16 minutos cada un, titulada 
«Falemos de literatura», en que a profesora Pilar Freitas expón varios temas de literatura.  os que a 
vós vos poden interesar empezan no VIII, o dedicado a Cabanillas e Noriega. Esa parte do temario 
xa a demos, pero pode servir para repasardes eses contidos. Este é o índice de temas: Falemos de 
Literatura. VIII (Cabanillas e Noriega), Falemos de Literatura. IX (Nós), Falemos de Literatura. X 
(Castelao), Falemos de Literatura. XI (Poesía de posguerra) e Falemos de Literatura. XII (A 
narrativa de posguerra). O formato non resulta tan ameno coma no vídeo anterior sobre a literatura 
galega da década de 1920, pero os contidos son acaídos e están seleccionados con criterio.
 
3. Vocabulario. Na pestana Xogos do Portal das Palabras da Real Academia Galega ides atopar 
xogos sobre léxico específico. De feito, algún xa o fixemos en clase. De entre os moitos que alí se 
ofrecen, podedes comezar por estes tres:
Será certo?, Vocabulario relacionado coa lingua, De xoias.

 
 
 No mesmo Portal das Palabras podedes consultar curiosidades de léxico relacionado coa epidemia 
que nos ten pechados nas casas e a súa profilaxe. Trátase de explicacións filolóxicas bastante 
completas, que poden nalgún caso resultar longas para aqueles de vós menos inclinados polas 
“letras”: coronavirus:, enxugar, enxaboar, Do andazo á epidemia.

4. Consellos para as ABAU. No seguinte enlace atoparedes un texto onde se recollen unha serie de 
consellos para realizar a proba de Lingua Galega e Literatura nas ABAU. O documento redactouno 
hai anos un profesor de Lingua que tamén foi corrector.  Ben sei que está previsto que se «adapten» 
os exames despois deste período de confinamento, pero as liñas básicas que aquí se comentan sobre 
o exame e as súas pautas de corrección é case seguro que se manteñan. É un documento escrito (non
audiovisual), un pouco longo, presentado nun formato sobrio e algo anticuado, pero a información 
que achega segue sendo bastante útil.

